             Аюулгүй байдал, гадаад бодлогын байнгын хорооны 2002 оны 4 дүгээр сарын 5-ны /Баасан гариг/ өдрийн хуралдаан 14 цаг 10 минутад Төрийн ордны А танхимд эхлэв.


Хуралдааныг Улсын Их Хурлын гишүүн Г.Төртогтох нээж, хэлэлцэх асуудлыг танилцуулав.


Хуралдаанд ирвэл зохих 20 гишүүнээс 12 гишүүн ирж, 60.0 хувийн ирцтэй байв. Үүнд:


Чөлөөтэй: Д.Лүндээжанцан, Ц.Баасанжав, Д.Дэмбэрэлцэрэн, Ц.Нямдорж, С.Оюун, С.Төмөр-Очир, У.Хүрэлсүх

Өвчтэй: Д.Базарсад


Нэг.Олон улсын эрүүгийн шүүхийн Ромын дүрмийг соёрхон батлах тухай хуулийн төсөл

Хэлэлцэж буй асуудлаар ажлын хэсэг Гадаад хэргийн сайд Л.Эрдэнэчулуун, ГХЯ-ны Эрх зүйн хэлтсийн дарга Г.Сэсээр, Олон улсын эрүүгийн шүүхийн холбооны зөвлөх ажилтан Г.Энхтунгалаг нар оролцов.


Хуулийн төслийн талаарх төсөл санаачлагчийн илтгэлийг Гадаад хэргийн сайд Л.Эрдэнэчулуун танилцуулав.


Төсөл санаачлагчийн илтгэлтэй холбогдуулан Улсын Их Хурлын гишүүн Р.Гаваа, Р.Амарсайхан, П.Жасрай нарын асуусан асуултад ажлын хэсгээс Л.Эрдэнэчулуун, Г.Сэсээр нар хариулт өгөв.


Улсын Их Хурлын гишүүн Р.Гаваа санал хэлэв.


Г.Төртогтох:
-Олон улсын эрүүгийн шүүхийн Ромын дүрмийг соёрхон батлуулахаар Улсын Их Хурлын чуулганд оруулж хэлэлцүүлье.


Дэмжсэн 12


Бүгд 12


100 хувь


Хуралдаан 14 цаг 35 минутад дуусав.


ТАНИЛЦСАН:


АЮУЛГҮЙ БАЙДАЛ, ГАДААД

БОДЛОГЫН БАЙНГЫН


ХОРООНЫ ДАРГА





Д.ЛҮНДЭЭЖАНЦАН

ТОВЧ ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





Ц.НАРАНТУЯА

АЮУЛГҮЙ БАЙДАЛ, ГАДААД БОДЛОГЫН БАЙНГЫН
ХОРООНЫ 2002 ОНЫ 4 ДҮГЭЭР САРЫН 5-НЫ
ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Г.Төртогтох:
-Өнөөдрийн байнгын хорооны хуралдаанаар Ромын дүрмийг соёрхон батлах тухай Засгийн газраас оруулж ирсэн саналыг хэлэлцэхээр болж байна. Энэ талаар Гадаад хэргийн сайд Л.Эрдэнэчулуун танилцуулъя.


Л.Эрдэнэчулуун:
-Өнгөрсөн 3 дахь өдөр болон Засгийн газрын хуралдаанаар Олон улсын эрүүгийн шүүхийн дүрмийг соёрхон батлуулах тухай асуудлыг хэлэлцэж Засгийн газрын хуралдаанаар энэ асуудлыг УИХ-д өргөн барих нь зүйтэй гэж шийдвэр гаргасан байгаа.


Энэ олон улсын эрүүгийн шүүхийн дүрмийг Ром хотноо хуралдсан дипломат бага хурлаар 1998 оны 7 сард баталсан байгаа. Өнөөдрийн байдлаар 139 улс гарын үсэг зурж, 56 улс соёрхон батлаад байна.


Олон улсын эрүүгийн шүүхийн төв нь Нидерландын Гааг хотноо байрлах юм. Ер нь олон улсын эрүүгийн шүүхийн асуудал бол 130-аад жилийн өмнөөс яригдаж эхэлсэн ийм асуудал байгаа юм. Явсаар явсаар байгаад одоо ингээд сая л батлагдаж байна. Өнгөрсөн ХХ зуунд олон улсын эрүүгийн шүүхүүд богино хугацаагаар байгуулагдаж байсан түүхтэй. Энийг та нөхөд сайн мэдэж байгаа байх.


Олон улсын эрүүгийн шүүхийн эрх мэдэлд олон улсын эрх зүйг зөрчсөн хамгийн ноцтой гэмт хэрэг, энэ дотор үндсэндээ 4 том гэмт хэрэг орж байгаа. Хүн төрөлхтний эсрэг гэмт хэрэг, цэргийн гэмт хэрэг, төрлөөр устгах гэмт хэрэг, генацид гэж ярьдаг, тэгээд түрэмгийлэл зэрэг ийм 4 төрлийн гэмт хэрэг ордог юм. Энэ 4 төрлийн гэмт хэрэг үйлдсэн этгээдийг олон улсын эрүүгийн шүүх этгээдийн асуудлыг хэлэлцэж шийдвэр гаргах, байнгын байгууллага болохоороо онцлог байгаа юм гэж би хэлэхийг хүсч байна.


Олон улсын эрүүгийн шүүх нь ямар нэг улсын дотоодын шүүх үйл ажиллагаа, шүүх эрх мэдэлд ямар нэг байдлаар хөндлөнгөөс оролцох ёсгүй. Зөвхөн тухайн улс харин аливаа гэмт этгээдийг шүүх хүсэл сонирхол байхгүй байвал эсвэл шүүх тийм бололцоо, эрх зүйн бололцоо ч юмуу, улс төрийн байдлаас болоод шүүх бололцоогүй байвал тухайн этгээдийг дүрмийг олон улсын эрүүгийн шүүхийн дүрэмд заасан нарийн дэг журмын дагуу тэр тухайн этгээдийг эрүүгийн хариуцлага хүлээлгэдэг, энэ дүрмийн дагуу.


Өөрөөр хэлбэл олон улсын эрүүгийн шүүх нь улсын аливаа нэгэн улсын дотоод хэрэгт оролцохгүй гэсэн үг юмаа гэдгийг би энд онцолж хэлэх нь зүйтэй болов уу гэж бодож байна.


Дүрэмд гарын үсэг зурж, эсвэл энэ дүрэмд нэгдэн орсноороо баталснаараа аливаа улс эрх зүйн тодорхой буюу зайлшгүй хүлээх үүрэг хүлээхгүй юм байгаа юм. Харин ямар үүрэг хүлээх вэ гэхээр энэ талаар хамтран ажиллана гэсэн үүрэг хүлээнэ, нэгдүгээрт.


Хоёрдугаарт, дүрмийн заалтууд нь тухайн улсын дотоод хууль тогтоомжид нэмэлт хөшүүрэг болно гэж заасан байгаа. Ингэж томъёолсон учраас эрүүгийн шүүхийн дүрэм, эрүүгийн шүүхийн үйл ажиллагаа нь аливаа нэг улсын дотоод хэрэгт оролцож байна гэж үзэхээргүй ийм байгаа юм. 


Монгол Улсын хувьд гэвэл манай шинэ Үндсэн хууль, манай эрүүгийн шинэ хуульд энэ  4 гэмт хэргийн талаар тодорхой заасан байгаа учраас бидний хувьд, Монгол улсын хувьд жишээлбэл олон улсын эрүүгийн шүүхэд хандах тийм шаардлага гарахгүй юм байгаа юм. Тэр утгаар нь бид нар ойлгох нь зүйтэй юм болов уу гэж бодож байна.


Өөрөөр хэлбэл манай энэ дүрэмд гарын үсэг зурчихсан, энэ дүрмийг баталснаараа  бол ямар нэгэн байдлаар Монгол улсын Үндсэн хуульд зөрчигдсөн тийм үйл ажиллагаа болохгүй юмаа гэдгийг би энд хэлэхийг хүсч байна.


Би түрүүнд хэлсэн 56 улс өнөөдрийн байдлаар баталчихаад байгаа. 60 орон батлах юм бол энэ дүрэм хүчин төгөлдөр болно. 60 орны тоонд багтах юм бол бидний хувьд ач холбогдолтой гэж үзэж байгаа. Ингэснээрээ бид анхдагч энэдүрмийг бий болгосон улсуудын тоонд орох ач холбогдолтой. Энэ бол улс төрийн ач холбогдолтой гэж манай Засгийн газар үзэж байгаа.


Энэ дүрэмд бас дүрмийг баталснаараа бид анхдагч оролцогч улсуудын ассамблейн гишүүн шууд болно. Тэгээд бүс нутгаа төлөөлөх, зарчмын асуудлуудаар шийдвэр гаргахад оролцох, сургалт семинарт хамрагдах, техник тоног төхөөрөмжийн тусламж авах, мэргэжилтэн бэлтгэхэд бас энэ эртхэн орох явдал бас ач холбогдолтой гэж үзэж байгаа юм. Энэ утгаараа энэ ажлыг шуурхайлж шийдэх нь зүйтэй гэж үзэж байгаа юм.


Одоо бол энэ сарын 8-наас яг энэ асуудлыг байнгын комисс авч хэлэлцэнэ. Тэр үеэр манай төлөөлөгчид, манай Монгол улс энэ дүрмийг соёрхон баталлаа гэдгийг мэдээлэх нь чухал ач холбогдолтой байгаа учраас өнөөдөр ингэж яаруу сандруу хэлэлцүүлж байгаад манай байнгын хорооны гишүүд зөв ойлгоосой гэж хүсч байна.


Хоёрдугаарт, энэ асуудал маань бас нэлээн удааширсан явдал бол орчуулгатай холбоотой байсан нэлээн том дүрэм байгаа. Энэ дүрмийг монгол хэл рүү орчуулахад нэлээд хугацаа шаардсан ийм ажил байсан юм. Энэ дүрмийг бас яагаад ингэж их удаан батлахад ийм их удаан хугацаа шаардагдсан бэ гэхээр ер нь АНУ, ОХУ, БНХАУ батлахыг нэг их тийм хүсэхгүй байсан. Тухайн орны өөрийн дотоод, өөрийнх нь байр сууринаас шалтгаалж хойрго хандаж байсан. Гагцхүү 9-р сарын 11-ний үйл явдлаас болоод энэ З орны байр суурьт нааштай хандлага гарч ирсэн учраас өнөөдөр энэ дүрмийг батлах боломж нээгдэж байна гэж хэлэх хэрэгтэй юм.


Ер нь жижиг орнууд үнэхээр энэ дүрмийг их идэвхтэй дэмжиж байгаа. Энэ утгаараа Монгол улс жижиг орны хувьд нэгдүгээрт. Хоёрдугаарт, хоёр том гүрний цөмийн зэвсэгтэй хоёр том гүрний дунд оршдог гэдэг утгаараа энэ дүрмийг нэн тэргүүнд батлах явдал улс төрийн чухал ач холбогдолтой гэж үзэж байгаа юм.


Энэ асуудлыг бидний ойлгож байгаагаар өнөөдөр үдээс хойш УИХ-ын чуулганаар орох байх гэж найдаж байгаа. Энэ дээр зохих шийдвэр гарах юм бол. Би ийм зүйлийг танилцуулмаар байна. Тэгээд байнгын хороо энэ асуудлаар зохих шийдвэр гаргаж өгнө байх гэж найдаж байгаагаа илэрхийлье. 


Г.Төртогтох:
-Танилцуулгаас асуух зүйл байвал гишүүд асуултаа тавья. 


Р.Гаваа:
-Ерөнхийдөө танилцуулгаас ач холбогдлыг нь ойлголоо. Хугацаа тулсан шалтгааныг ч ойлголоо. Ер нь бидэнд жаахан хугацаа байсангүй гэсэн сэтгэгдэлтэй байгаа. Нөгөө талаас энэ хэн гарын үсэг зурчихсан юм бэ манайхнаас нэгдүгээрт тэрнийг би тодруулаад мэдчихмээр байна. Гарын үсэг зурсны дараа соёрхон батлуулахаар дүрэмд туссан юм шиг байна.


Хоёрдугаар асуудал түрэмгийллийн гэмт хэргийн талаар яагаад энэ дотроо юм бичигдээгүй дүрэм байдаг юм бол, нөгөөдүүлийг нь бүгдийг нь бичсэн юм байдаг юм байна, түрэмгийллийн гэмт хэрэг нь энэ дотроо байхгүй юм байна. Ер нь энэ дүрмийн 11, 22, 23, 24 гэх мэтийн бүлгүүдийн гарчигууд би лав ойлгохгүй хэл дээр бичээтэй болохоор латин ч юмуу, испани ч юмуу, арай ч бараг испани биш юм шиг л санагдлаа. 


Энэ магадгүй олон улсын хэллэг болчихсон зүйл байдаг байж мэдэх юм, энийг монгол руу орчуулж болоогүйн учир нь юундаа байна вэ, энийг ямар ч байсан энд нэг ойлгогдохоор Монголоор хэлчихэж болоогүй юм болов уу гэсэн ийм асуултууд байна.


Л.Эрдэнэчулуун:
-Гарын үсгийг манай НҮБ-д суугаа байнгын төлөөлөгч Энхсайхан Засгийн газрын шийдвэрийн дагуу зурсан байгаа. Сая өнгөрсөн чуулганы үеэр Ерөнхий сайд АНУ-д айлчлал хийж байх үеэрээ яг энэ Ромын дүрмийг батлуулах төрийн бус олон байгууллагуудыг нэгтгэсэн эвсэл байсан. Тэр эвслийн даргатай уулзаж байхдаа бид аль болохоор 60 орны дотор багтаж нэгдэж орохыг батлахыг хичээж ажиллана гэж ярьсан байсан л даа. Тэр юугаараа бид ажиллаж байгаа юм.


Түрэмгийллийн тодорхойлолт ороогүй гэдгийн учир нь өнөөдөр түрэмгийллийг тодорхойлолт дээр бас та нар мэдэж байгаа байх 70-аад оны эхээр ерөнхий ассамблейн чуулганаар түрэмгийллийн тодорхойлолтыг уг нь гаргачихсан байсан юм. Тэрнийг АНУ зөвшөөрчихсөн ч байсан тэр үед. Одоо бол ялангуяа Югославын эсрэг дайралт хийснээсээ хойш Америкийн байр сууринд нэлээд өөрчлөлт орсон бололтой. Түрэмгийллийг яаж тодорхойлох вэ гэдэг асуудлаар улс орнуудын байр сууринд зөрөлдөөн гарсан учраас энэ асуудлыг дүрэмд тодорхой оруулж чадаагүй.


Өөрөөр хэлбэл цаашдаа үйл ажиллагаагаа энэ асуудлаар үргэлжлүүлнэ гэж би ойлгож байгаа. Энэ дээр манай мэргэжлийн улсууд тодорхой тайлбар өгөх байх гэж би бодож байна. 


Г.Сэсээр:
-Түрэмгийллийн тодорхойлолтын хувьд сая Л.Эрдэнэчулуун сайдын хэлдэгээр НҮБ-ын хүрээнд хоёр ч удаа тодорхойлолтыг гаргасан юм. Яг энэ олон улсын эрүүгийн шүүхийн агуулгаар түрэмгийллийн тодорхойлолтонд өнөөдөр нэгдсэн байр суурьт хүрч чадаагүй байгаа. Тэгэхдээ энэ дүрэм дээрээ заачихсан байгаа. Оролцогч улсуудын олон улсын эрүүгийн шүүх 60 орон нэгдээд жинхэнэ ёсоороо олон улсын эрүүгийн шүүх байгуулагдаад оролцогч орнуудын ассамблей гэдэг байгууллага байгуулагдаад эхний ээлжинд хэлэлцэх асуудлууд гэдэг жагсаалт гаргачихсан байгаа.


Тэр жагсаалт дотор нэлээн дэгийн болон нотолгооны журам гэж нэрлээд байгаа тэр бол бидний ойлгодогоор процессиональный кодекс л доо. Тэрнийгээ баталж гаргаад тэрний дараа түрэмгийллийн тодорхойлолт гаргана гээд энэ дүрэмд урд нь биччихсэн байгаа.


Хоёрдугаарт, түрэмгийллийн тодорхойлолтонд улс орнууд маш их ойрхон байр суурьтай, ганцхан энэ дээр терроризм, хууль бус наймаа гэсэн ийм хоёр асуудлыг нэмэх, нэмэхгүй гэдэг дээр өнөөдөр байр суурийн зөрчилтэй байгаа юм байна лээ. Тэр хоёрыг нэмж оруулаад түрэмгийллийнхээ тодорхойлолтыг батлана гэсэн нэг хэсэг улс тийм байр суурьтай байгаа. Нөгөө хэсэг нь хуучин тодорхойлолтон дээрээ үндэслээд тэр хоёрыг тусад нь авч үзээд батал гэсэн ийм байр суурьтай байгаа.


Р.Гаваа гишүүний асуудаг гарчгуудын орчуулга бол олон улсын хэмжээнд дэлхий нийтээрээ яриад тогтчихсон латин үгнүүд л дээ, латин агуулгаараа явж байгаа учраас гарчиг болгож орчуулахаар яг тэр гарчгийн дор байгаа агуулга бүхэлдээ бичигдэх гээд байсан учраас бид Монголын дотооддоо манай нэртэй, алдартай хуульчидтай энэ орчуулгыг бид Амарсанаа, Цэрэндорж, Дэмбэрэлцэрэн гэсэн манай нэлээн мэргэжлийн хүмүүст үзүүлж зөвлөгөө авсан юм.


Тэгээд бид ярилцаж байгаад ерөөсөө нэгэнт дэлхий нийтээр хүлээн зөвшөөрсөн латин үг өнөөдөр багцлан орчуулах боломжгүй учраас тэр үгийг нь хэрэглээд явъя гэсэн. НҮБ-ын 5 хэл дээр орчуулагдсан албан ёсны орчуулга дээр энэ латин үгийг хэрэглээд явсан байгаа. Орос дээр ч тэр англи дээр ч тэр, франц дээр ч тэр, испани дээр ч тэр латин нэр томъёогий нь тэр чигээр нь аваад явсан байгаа.


Тийм учраас бид Засгийн газрын түвшинд, яамдын түвшинд тэр мэргэжлийн хүмүүстэй ярилцлагын түвшинд ярьж байгаад латин үгээр нь аваад явъя гэдэг утгаар хэрэглэчихсэн байгаа. Яг тэр үгнийх нь юун тухай байгаа юм гэдэг нь зүйл зүйлийнх нь доторх эхний юун дээр тодорхой биччихсэн байгаа учраас ингэж явах нь зүйтэй гэж шийдсэн юм.


Р.Амарсайхан:
-Тодруулах зүйл байна. Энэний агуулга ач холбогдлыг ойлгож байна. Гэрээ, дүрмийг соёрхон батлах яг энэ процедурын дагуу явсан гэж үзэж болох уу? 


Л.Эрдэнэчулуун:
-Олон улсын гэрээний дагуу эхлээд гарын үсэг зурна, тэгээд дараа нь соёрхон баталдаг л даа. Тэр бол яг ном ёсоороо л явж байгаа.


Г.Сэсээр:
-Олон улсын эрүүгийн шүүхийн Ромын дүрэмд гарын үсэг зурахад 2000 оны 12 сарын 31 хүртэл нээлттэй байсан. Тэр хугацаанд нь багтаж Монгол улс гарын үсгээ зурсан. Гарын үсэг зурахдаа тухайн үедээ зохих ёсоор Байнгын хороотой зөвшилцөөд Засгийн газрын шийдвэр гараад НҮБ-д суугаа Монгол улсын байнгын төлөөлөгч Монгол улсын нэрийн өмнөөс гарын үсэг зурсан байгаа. Энэ гадаад талын процедур гэвэл энэ.


Дотоод талдаа гэвэл яг л ном ёсоороо бид орчуулгаа дуусаад холбогдох яамдуудаасаа санал аваад Засгийн газарт өргөж Засгийн газраар хэлэлцүүлээд сайшаалгасаны үндсэн дээр Байнгын хороо Улсын Их Хуралд оруулах юм. Цаг хугацааны л асуудал байгаа болохоос яг процедурт алдагдсан зүйл байхгүй.


П.Жасрай:
-Байнгын хороотой зөвшилцсөн байгаа шүү дээ, энэ чинь энэ байнгын хороо юу, түрүүчийн байнгын хороо юу?


Г.Сэсээр:
-3 газар нээлттэй байсан юм л даа. Эхлээд Ром хотод 1998 оны 7 сарын 18-наас эхлээд 1998 оноо дуустал Ромд гарын үсэг зурахад нээлттэй байсан. Тэр хугацаанд нь бид амжиж, нэгдэж гарын үсэг зурж чадаагүй. Дараа нь 1999, 2000 оны 12 сарын 31 хүртэл нэг хэсэг Фаогийн байранд, дараа нь НҮБ-ын төв байранд гарын үсэг зурахад нээлттэй байгаад 12 сарын 31-нд гарын үсэг зурах ажиллагаа дууссан.


Р.Амарсайхан:
-Байнгын хороотой хэзээ зөвшилцсөн бэ гэдэгт л он сар хэлчих л дээ.


Г.Сэсээр:
-Байнгын хороотой 2000 оны хавар л зөвшилцсөн.


Г.Төртогтох:
-Өөр асуулт тавих хүн байна уу, тэгвэл санал хэлэх гишүүн.


Р.Гаваа:
-Ромын дүрмийг батлахаар чуулганд оруулах нь зөв байх гэж бодож байна. Нэгэнтээ өмнө нь өдий төдий арга хэмжээ ажил явагдчихсан учраас. Ер нь танилцуулгандаа энийг урьдчилаад бидэнд тийм парламентаар төдийд нь тэгж зөвшилцөөд тэрний үндсэн дээр ингэж гарын үсэг зурагдаад гэсэн юм нь байхгүй байсан учраас энд байгаа гишүүд ойлгохгүй байна. Ер нь асуудал оруулж ирэхэд бас тодорхой хэмжээгээр энд байгаа улсуудад зөв ойлгуулж байхгүй бол магадгүй бодлогын түвшинд бид ч дутуу ойлгодог байж мэдэх, энийг бас нэг сануулаад хэлчихмээр юмуу гэсэн энэ бодол.


Хоёрдугаарт, хэдийгээр олон улсын түвшинд энэ латин хэлийг нь бүгд ойлгож байгаа гэж ярьж байгаа боловч би энэ орчуулгыг хийх нь зүйтэй байх гэж бодож байна, хаалтан дотор нь хийгээд. Үнэн хэрэг дээрээ магадгүй манай захын хуульчдаас л лав латин хэл мэддэг гэсэн хүнийг би сонсоогүй юм байна. Латин байтугай одоо үзэх гээд байгаа англиа ч ойлгоцгоохгүй л юм байна лээ. 


Тийм учраас манай хуульчид л сайн мэдэж байгаа, ойлгож байгаа гэж хэлэхэд хүнд байх гэж бодож байна. Нөгөө талаас энэ хуулийн түвшингийн юм учраас бодвол цаашаа сургалтын бас судлагдахуун материал болоод ч явах байх, оюутнуудад ч хүргэх ёстой болох байх. Тэгээд ингээд бодохоор нэгэнтээ монгол руу хийж байгаа юм, энийг нь тайлбар маягаар ч юмуу, ядахдаа орчуулга оруулах ёстой байхаа гэж ингэж бодож байгаагаа энд хэлье.


Ямар ч байсан урьдах орж ирдэг баримтуудыг бодвол албан ёсны орчуулга мөн гэсэн баталгаатай юм байна, энэ их сайшаалтай юм байна, лав хариуцлагыг нь хүлээх газартай юм байна гэж ойлголоо.


Г.Төртогтох:
-Өөр санал хэлэх хүн байна уу? Саналаа таслаад санал хураалт явуулъя. Олон улсын эрүүгийн шүүхийн тухай Ромын дүрмийг УИХ-аар соёрхон батлуулахаар чуулганд оруулъя гэж байгаа гишүүд гараа өргөе.


Дэмжсэн 100 хувь


Р.Амарсайхан:
-Их Хурал дээр тодорхой энэний талаар танилцуулга орно шүү дээ. Тэгэхээр саяны яригдсан зүйлүүдийг тодруулж яриад дээр нь хэдэн онд яаж яаж зөвлөсөн тухай бас нэмж орж яавал сайн байна, тэгэхгүй бол бас л нэг ийм юм яригдаад.


Г.Төртогтох:
-Одоо бол илтгэгч нь мэдээж хэрэг Засгийн газрын талаас Л.Эрдэнэчулуун сайд илтгэл тавих байх, тэрэн дээрээ энийг анхаараачээ гэж ингэж бодож байна. Манай байнгын хорооны дүгнэлтийг Н.Энхболд гишүүн уншина.


Танилцуулгын ерөнхий төсөл хийгдчихсэн байгаа. Их Хурлын дэд дарга сая процедурын асуудал хэлэхдээ ээлж дараалал харгалзахгүйгээр хэлэлцэнэ гэсэн. Тэгэхээр хуралд ороод хэлэлцэх юмуу, эсвэл энэ асуулт хариулт төгссөний дараа хэлэлцэх юмуу, ямар ч байсан өнөөдөр энэ асуудал орохоор болж байгаа.


Тийм учраас энэний бэлтгэл, танилцуулга, манай дүгнэлтэн дээр ажиллаарай гэж хэлье.


Ингээд хурлын ажиллагаа дууссаныг мэдэгдье.

